6

ЎЗБЕКИСТОН РЕСПУБЛИКАСИ НОМИДАН
Ҳ  У  К  М

2021 йил август ойининг 6 куни, жиноят ишлари бўйича Тошкент шаҳар Сирғали туман суди, Тошкент шаҳар 1-сонли ТБ ҳибсхонаси билан видеоконференц алоқа тизими орқали, очиқ суд мажлисида,
Раислик қилувчи судья: Б.Юсупов,
Судья ёрдамчиси Ш.Худойбердиевнинг котиблигида, тарафлардан давлат айбловчиси Тошкент шаҳар Сирғали туман прокурорининг катта ёрдамчиси Б.Акрамов, судланувчи ХХХ ва унинг ҳуқуқларини ҳимоя қилаётган адвокат М.Одилов, жабрланувчи МММ ва ҒҒҒларнинг иштирокида, Ўзбекистон Республикаси ЖКнинг 169-моддаси 2-қисми “г” банди ва 169-моддаси 3-қисми “а” банди билан айбланган:
Жобборов Шокир Хайруллаевич (Jobborov Shokir Xayrullayevich), 17.07.1976 йилда Навоий вилоятида туғилган, миллати ўзбек, Ўзбекистон Республикаси фуқароси, маълумоти ўрта, вақтинча ишсиз, муқаддам судланмаган, оилали, икки нафар фарзанди бор, Навоий вилояти Хатирчи тумани Н.Чулиев кўчаси рақамсиз хонадонда истиқомат қилган, иш бўйича 2021 йил 8 май кунидан “қамоққа олиш” тарзидаги эҳтиёт чораси қўлланилган, айблов хулоса нусхасини ўз вақтида олганга нисбатан 
1-261/21 (1-1011-2104/278)-сонли жиноят ишини кўриб чиқиб,
Суд, судланувчи, жабрланувчилар ва гувоҳнинг кўрсатувларини эшитиб, тўпланган далилларни кўздан кечириб, суд мажлисида аниқланган ҳолатларни муҳокама қилиб, тарафларнинг музокарасини, судланувчининг ҳимоя ва охирги сўзларини тинглаб, қуйидагиларни

А Н И Қ Л А Д И :

ХХХ, ўзганинг мол-мулкини яширин равишда талон-торож қилиш мақсадида, 2021 йилнинг 07 май куни соат 03:30 ларда, Сирғали тумани Ўзгариш мавзесида жойлашган «Жасурбек» кафесида бўла туриб, мазкур кафенинг ётоқхонасига ғайриқонуний равишда кириб, ётоқхонадаги токча устида турган 2002 йилда туғилган МММга тегишли баҳоси 300.000 сўм бўлган «ARTEL» русумли уяли телефон аппаратини ўғирлаб, МММга 
300.000 сўм миқдорида моддий зарар етказган. 
Бундан ташқари, ХХХ ўзининг жиноий ҳаракатларини давом эттириб, такроран ўзганинг мол-мулкини яширин равишда талон-торож қилиш мақсадида, 2021 йилнинг 07 май куни соат тахминан 03:40 ларда, Сирғали тумани Ўзгариш мавзесида жойлашган «Жасурбек» кафесида бўла туриб, мазкур кафенинг ётоқхонасига ғайриқонуний равишда кириб, ётоқхонадаги токча устида турган 2001 йилда туғилган ҒҒҒга тегишли баҳоси 450.000 сўм бўлган «SAMSUNG J-2» русумли уяли телефон аппаратини ўғирлаб, ХХХга 450.000 сўм миқдорида моддий зарар етказиб, ҳодиса жойидан яширинган.
[bookmark: _GoBack]Суд мажлисида судланувчи ХХХ, айбига тўлиқ иқрорлигини билдириб, қуйидагиларни, яъни у 2021 йил 5 май куни соат 17:00 ларда Сирғали туманида жойлашган машина бозорида балон савдосини қилиб чарчаганлиги муносабати билан, ушбу ҳудудда жойлашган вино-водка дўконидан ўзини истеъмоли учун спиртли маҳсулот сотиб олганлигини, истеъмол қилганидан сўнг, вақтинча яшаб турган Сирғали тумани Ўзгариш мавзесида жойлашган “Камола” меҳмонхонасига борганлигини, бориб бироз дам олганидан сўнг, соат 02:00 ларда уйғонганлигини ва овқатланиш мақсадида меҳмонхонадан пастга тушганлигини, меҳмонхона ёнида жойлашган “Жасурбек” кафесига кирганлигини, 100 грамм спиртли маҳсулот ва 2 дона манти олиб еганлигини, маст ҳолатда соат 03:00 ларда “Жасурбек” кафеси орқа томонида жойлашган хожатхонага кириш мақсадида ўтканини, шу вақтда хожатхона қаршисидаги хонанинг эшиги очиқ ҳолатда эканлигини кўрганлигини, эшикни очиб, ичкарига кирганида, хонада икки унга кейинчалик исми ва анкета маълумотлари аниқ бўлган ҒҒҒ ва МММлар ётоқда ухлаётганлигини, хонада телефон аппарати ёқиқ ҳолатда турли хил мусиқаларни айтаётганидан кўрганини, телефон аппаратини ўчириб, секингина қора рангли “ARTEL” русумли телефон аппаратини олиб, ёнида “SAMSUNG J-2” русумли телефон аппарати борлигини кўриб чиқиб кетганлигини, хонадан салгина чиқганида кейин, сигарет чекиб туриб олган телефон аппаратининг ёнидаги телефон аппаратини олиш фикри пайдо бўлиб, ушбу телефон аппаратини олиш мақсадида хонага қайтадан кирганлигини, хонага қайтадан кирганида, хонадаги ишчилар ухлашни давом этаётганлигини, уларнинг ухлаётганлигидан фойдаланиб, иккинчи қора рангли “SAMSUNG J-2” телефон аппаратини ҳам ўғирлаб олиб чиқиб кетганлигини, телефон аппаратларни олиб, меҳмонхонада бироз дам олганлигини, эрталаб ушбу телефон аппаратларини SIM картасини чиқармаган ҳолатда учириб ёнида олиб юрганлигини, лекин харидор топа олмаганлигини, доимий кириб юрадиган, вино водка дўконига кириб, кейинчалик терговга қадар текширув вақтида исми ва анкета маълумотлари аниқ бўлган НННга икки дона телефон аппаратларини ташлаб кетганлигини, телефон аппаратларини ўғирланганлигини унга айтмаганлигини, бироздан сўнг уни олдига ИИО ФМБ ходимлари келиб, ўзларини таништириб, бўлган ҳолат юзасидан терговга қадар текширув ҳаракатларини олиб боришганлигини, у ҳимоячи О.Х.Тилаков иштирокида тушунтириш хати ёзиб берганлигини, ҳозирда қилган ишидан пушаймонлигини, етказилган моддий зарар тўлиқ қопланганлигини, жабрланувчиларни унга нисбатан ҳеч қандай даъвоси йўқлигини айтиб, суддан унга нисбатан енгиллик беришини сўради.
Судланувчи ХХХ айбига тўлиқ иқрор бўлиб, кўрсатув берган бўлсада, унинг айби қуйидаги далиллар билан ҳам тўлиқ ўз исботини топади, жумладан;
Суд мажлисида жабрланувчи тариқасида сўроқ қилинган ҒҒҒ қуйидагиларни яъни, у 2021 йил 6 май куни ўз ишларини соат 23:00 ларда битириб, дам олиш мақсадида ётоқхонага кирганлигини, ётоқхонага кирганида, айнан ётоқхонада шериги МММ борлигини, у ҳам дам олаётганлигини кўрганлигини, уни безовта қилмасдан, ўзига тегишли бўлган баҳоси тахминан 450.000 сўм бўлган қора рангли “SAMSUNG” телефон аппаратини ётоқнинг бош қисмида жойлашган кувватлагичга улаб қўйганлигини, ўзига тегишли бўлган телефон аппаратини қувватлашга қўяётганида, ушбу қувватлагичнинг олдида шериги МММнинг қора рангли “Артел” русумли телефон аппаратини турганлигини кўрганлигини, телефон аппаратини қувватлашга ўрнатганидан сўнг ётоқхонага кириб дам олганлигини, дам олаётганида айнан ётоқхонага кимнидир кирганлигини билмаганлигини, эртаси куни соат 08:00 ларда уйғонганида, телефон аппаратини жойида йўқлигини, телефон қувватлагичнинг ўзи турганлигини қўриб, хонани қидирганлигини, лекин телефон аппаратини топа олмаганлигини, таниши МММ ундан олдин уйғонганлигини, сомса пиширишга турганлигини билганлигини, телефон аппаратини топа олмагач ишчилардан ва таниши МММдан телефон аппаратини кўрган бўлса айтишини сўраганида, таниши МММ ўзига тегишли бўлган телефон аппаратини ҳам йўқлигини маълум қилганлигини, шундан сўнг биргаликда телефон аппаратини қидириш ишларини олиб борганлигини, телефон аппаратини топа олмагач 102 ишонч рақамига мурожаат қилиб, номаълум шахсга нисбатан қонуний чора кўришни сўраганлигини, Сирғали тумани ИИО ФМБ бошлиғи номига ариза билан мурожаат қилганлигини, сўнг видеокамерадаги ёзувларни кўздан кечиришганида, уларни телефон аппаратларини кейинчалик уларга маълум бўлган ХХХ олганлигини билишганини, ҳозирги кунда телефон аппаратларини тўлиқ, соз ҳолатда қайтариб олганини, судланувчига моддий маънавий даъвоси йўқлигини маълум қилиб, суддан ХХХга қонуний чора кўришни сўради.
Суд мажлисида жабрланувчи тариқасида сўроқ қилинган МММ қуйидагиларни яъни, у 2021 йил 5 май куни ўз ишларини соат 23:00 ларда битирганлигини, дам олиш мақсадида ётоқхонага кирганлигини, ётоқхонада ҳеч ким бўлмагани муносабати билан дам олиш мақсадида ўзига тегишли бўлган баҳоси 300.000 сўмлик қора рангли “Артел” русумли телефон аппаратини бош қисмида жойлашган телефон қувватлаш мосламасига улаб, телефон аппаратидан қўшиқ қўйиб дам олганлигини, бироздан сўнг ухлаб қолганлигини, эрталаб сомсаларни вақтида пишириб, мижозларга сотиш мақсадида соат 04:30 ларда уйғонганлигини, телефон аппаратини топа олмаганлигини, телефон аппаратини кимдир ишлатиш мақсадида олган деб ўйлаб, сомса пиширишга кеч қолмаслик мақсадида тандирга ўт ёқиб ишларини бошлаганлигини, сомсаларни пишириб, бироздан сўнг харидорларга сотаётганида ётоқхонадаги шериги ХХХ уни олдига келиб телефон аппаратини топа олмаётганлигини маълум қилганлигини, ХХХга ҳам телефон аппаратини топа олмаётганлигини маълум қилганлигини, иккаласи бирга ётоқхонани бироз қидириб, ўзига тегишли бўлган рақамга қўнғироқ қилганлигини, лекин телефон аппаратлари учирилганлигини, сўнг телефон аппаратларини топа олмагач 102 ишонч рақамига мурожаат қилганлигини, номаълум шахсга нисбатан қонуний чора кўришни сўраганлигини, Сирғали тумани ИИО ФМБ бошлиғи номига ариза билан мурожаат қилганлигини, сўнг видеокамерадаги ёзувларни кўздан кечиришганида, уларни телефон аппаратларини кейинчалик уларга маълум бўлган ХХХ олганлигини билишганини, ҳозирги кунда телефон аппаратларини тўлиқ, соз ҳолатда қайтариб олганини, судланувчига моддий маънавий даъвоси йўқлигини маълум қилиб, суддан ХХХга қонуний чора кўришни сўради.
Суд мажлисида сўроқ қилинган гувоҳ, ННН қуйидагиларни яъни, у 2021 йил 6 май куни уни дўкондан бир неча маротаба спиртли ичимликлар харид қилиб юрган кейинчалик исми ва анкета маълумотлари аниқ бўлган ХХХ унинг олдига соат 08:00 ларда келганлигини, ХХХ 1 дона қора рангли “ARTEL” русумли ва 1 дона “SAMSUNG J-2” русумли телефон аппаратларини ғилофи билан кечга олиб кетиш шарти билан берганлигини, у рози бўлиб, кечгача сақлаб бериш мақсадида олганлигини, айнан олганида ХХХ унга ушбу телефон аппаратлари ўғирланганлигини маълум қилмаганлигини, у телефон аппаратини олиб, иш жойидаги токчага қўйганлигини, қўйганидан сўнг ўз ишлари билан шуғулланиб юрганлигини, бироз вақтдан сўнг уни олдига тумани ИИО ФМБ ходимлари келиб, ўзларини таништириб, хизмат гувохномаларини кўрсатиб, йўқолган телефон аппаратларини излашётганлигини маълум қилишганини, у ўзида сақлаётган ХХХдан олган телефон аппаратини уларга кўрсатганлигини, сўнг ходимлар телефон аппаратларини холислар иштирокида расмийлаштириб олишганлигини, ҳолат юзасидан ИИО ходимларига тушунтириш хати ёзиб берганлигини маълум қилди.
Бундан ташқари, судланувчи ХХХнинг айби жиноят ишида тўпланган ҳужжатлар, яъни: жабрланувчиларнинг аризаси, ҳодиса содир бўлган жойнинг видео-кузатув мосламасидан олинган видеоёзувлар, ҳодиса содир бўлган жойни кўздан кечириш баённомаси ва унга илова фотожадвал, нарсани олиб қўйиш ва кўздан кечириш баённомаси, жабрланувчи ҒҒҒ ва МММ билан нарсани таниб олиш учун кўрсатиш тергов ҳаракати баённомаси ва фото-иловаси, кўрсатувларини воқеа содир бўлган жойда текшириш тўғрисида баённомаси, айбланувчи томонидан етказилган зарарнинг тўлиқ қопланганлиги юзасидан ёзилган тилхатлар, юзлаштириш баённомалари ва жиноят ишида мавжуд бўлган суд мажлисида ЖПКнинг 
95-моддаси тартибида текширилган далиллар билан тўлиқ ўз тасдиғини топади.
Суд, судланувчи ва жабрланувчининг кўрсатувларини эшитиб, иш ҳужжатларини ўрганиб чиқиб, судланувчининг ҳаракатларига ҳуқуқий баҳо бериб, дастлабки тергов органи томонидан судланувчи ХХХнинг:
- МММнинг «ARTEL» русумли уяли телефон аппаратини эгаллаш эпизоди бўйича ўғрилик, яъни уй-жой ёки бошқа хонага ғайриқонуний равишда кириб, ўзганинг мол-мулкини яширин равишда талон-торож қилишда ифодаланган ҳаракатларини Ўзбекистон Республикаси ЖКнинг 169-моддаси 
2-қисми «г» банди билан;
- ҒҒҒнинг «SAMSUNG J-2» русумли уяли телефон аппаратини эгаллаш эпизоди бўйича ўғрилик, яъни уй-жой ёки бошқа хонага ғайриқонуний равишда кириб, ўзганинг мол-мулкини такроран яширин равишда талон-торож қилишда ифодаланган ҳаракатларини Ўзбекистон Республикаси ЖКнинг 169-моддаси 3-қисми «а» банди билан тўғри квалификация қилинган деб ҳисоблайди.
Ўзбекистон Республикаси Олий суди Пленумининг 2006 йил 3 февраль кунги “Судлар томонидан жиноят учун жазо тайинлаш амалиёти тўғрисида”ги 
1-сонли (Пленумнинг 2014 йил 23 майдаги 8-сонли Қарорига асосан киритилган қўшимча ва ўзгартиришлар билан) Қарорнинг 3-бандига кўра, Жиноят Кодексининг 8,54-моддалари мазмунига кўра, жазо адолатли бўлиши-ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек, жазони енгиллаштирувчи ва оғирлаштирувчи ҳолатларга мувофиқ бўлиши керак. Жиноятнинг ижтимоий хавфлилик хусусияти тажовуз объекти (инсон ҳаёти ва соғлиғи, мулк, жамоат хавфсизлиги ва ҳ.к.), айб шакли, жиноий қилмишнинг қонунда қайси тоифага (ЖК 15-моддаси) киритилганлиги билан белгиланиши тўғрисида раҳбарий кўрсатувлар берилган. Мазкур қарорининг 37-бандида ЖК 57-моддасига мувофиқ, содир этилган жиноятнинг ижтимоий хавфлилик даражасини жиддий камайтирувчи ҳолатлар аниқланган тақдирда, Жиноят кодекси Махсус қисми моддаси санкциясида назарда тутилган энг кам жазодан ҳам камроқ ёки шу моддада назарда тутилмаган бошқа енгилроқ жазо тайинланиши мумкин. Жиноятнинг ижтимоий хавфлилик даражасини жиддий камайтирувчи алоҳида ҳолатлар рўйхати қонунда кўрсатилмаганлигини назарда тутиб, суд қабул қилган қарорини ҳукмда асослантирган ҳолда жазони енгиллаштирувчи айрим ҳолатни ҳам, уларнинг мажмуини ҳам бундай ҳолат сифатида тан олиши мумкин (масалан, моддий зарарнинг тўлиқ қопланганлиги, судланувчи ёки ота-онасининг оғир касаллиги, уларнинг меҳнатга лаёқатсизлиги, айбдор ота-онасининг ёки боласининг бошқа боқувчиси йўқлиги, судланувчининг кекса ёшда эканлиги, унинг бир гуруҳ шахслар томонидан содир этилган жиноятни очишда фаол иштирок этганлиги, жабрланувчининг жиноят содир этилишига туртки берган ҳуқуққа хилоф хулқ-атвори, жабрланувчининг судланувчи билан ярашганлиги ва бошқалар қайд қилинган.
Суд, юқоридаги раҳбарий кўрсатув ва қонун талабларига амал қилиб, судланувчи ХХХга жазо тури ва миқдорини тайинлашда, жазони оғирлаштирувчи ҳолатлар мавжуд эмаслигини, унинг айбига тўлиқ иқрор бўлиб, қилмишидан чин кўнгилдан пушаймонлигини, шахсини, муқаддам судланмаганлигини, оилавий шароити оғирлигини, икки нафар вояга етмаган фарзанди борлигини, оилада ягона боқувчи эканлигини, етказилган моддий зарар тўлиқ қопланганлигини, жабрланувчиларнинг ҳеч қандай моддий ва маънавий даъвоси йўқлигини жазони енгиллаштирувчи ҳолатлар деб баҳолаб, юқоридаги жазони енгиллаштирувчи ҳолатлар мажмуини жиноятнинг ижтимоий хавфлилик даражасини жиддий камайтирувчи ҳолатлар сифатида баҳолаб, жиноятнинг хусусият ва ижтимоий хавфлилик даражасини инобатга олиб, судланувчига нисбатан Ўзбекистон Республикаси ЖКнинг 
57-моддасини қўллаган ҳолда у айбли деб топилаётган модда санкциясида назарда тутилган озодликдан маҳрум қилиш жазосининг энг кам қисмидан ҳам кам миқдорини тайинлашни лозим топди.
Суд ХХХга ЖКнинг 33-моддаси тартибида жазо тайинлашни мақсадга мувофиқ деб ҳисоблайди.
Суд, судланувчи ХХХ томонидан жабрланувчилар МММ ва ҒҒҒга тегишли телефон аппаратлари қайтарилганлигини инобатга олишни ҳамда 1 дона ДВД дискни жиноят иши ҳужжатларида қолдиришни лозим деб топади.
Ўзбекистон Республикаси ЖПКнинг 454, 457, 462, 463, 465, 468, 471, 472, 473-моддаларига амал қилиб, суд

Ҳ У К М     Қ И Л Д И :

Жобборов Шокир Хайруллаевич (Jobborov Shokir Xayrullayevich) Ўзбекистон Республикаси ЖКнинг 169-моддаси 3-қисми “а” бандида назарда тутилган жиноятни содир этганликда айбли деб топилсин.
ХХХга Ўзбекистон Республикаси ЖКнинг 169-моддаси 
3-қисми “а” банди билан, ЖКнинг 57-моддасини қўллаб 2 йил муддатга озодликдан маҳрум қилиш жазоси тайинлансин.
Жазони умумий тартибли колонияларда ўташ белгилансин.
Жазони ўташ муддати 2021 йил 8 май кунидан бошлаб ҳисоблансин.
ХХХга нисбатан қўлланилган “қамоққа олиш” тарзидаги эҳтиёт чораси аслича қолдирилсин.
Ашёвий далил деб эътироф 1 дона ДВД диск жиноят иши ҳужжатларида сақлансин. 
Ҳукмдан норози тарафлар ҳукм эълон қилинган кундан бошлаб, судланувчи ва жабрланувчилар ҳукм нусхасини олган кундан бошлаб, йигирма сутка ичида Тошкент шаҳар судининг жиноят ишлари бўйича апелляция инстанциясига протест ёки шикоят келтиришга ҳақлидирлар.

Раислик қилувчи:			(имзо)		Б.Юсупов

Ҳукм нусха аслига тўғри:___________________

